
STEM-TA’LIMNI 
RIVOJLANTIRISHDA 

MENEJMENT STRATEGIYALARI: 
TAJRIBASIDAN OPTIMAL 

FOYDALANISH VA 
OʻZBEKISTONGA JORIY QILISH 

IMKONIYATLARI 
Saidaxmedova Nodira Ilxomovna 

Toshkent davlat pedagogika universiteti ta’limda transformasiya masalalari boʻyicha 
prorektori, “Ta’lim menejmenti” kafedrasi mudiri, iqtisod fanlari doktori, professor.

Annotatsiya: Ushbu maqolada STEM-ta'limni jahon tajribasi asosida rivojlantirishda menejment 
strategiyalarining ahamiyati va Oʻzbekiston sharoitida ularni joriy qilish imkoniyatlari tahlil qilingan. 
Ilmiy tahlillar, infratuzilma, kadrlar salohiyati, raqamli ta'lim vositalari va talabalar faolligi kabi 
koʻrsatkichlar hududlar kesimida oʻrganildi. Maqolada markazlashgan va hududiy yondashuvlar 
tahlil qilindi hamda samarali boshqaruv modellari va strategik takliflar ilgari surildi.

Kalit so‘zlar: STEM ta'limi, menejment strategiyasi, ta'lim infratuzilmasi, raqamli transformasiya, 
kadrlar salohiyati, hududiy notenglik.
Abstract: This article explores the importance of management strategies in the development 
of STEM education based on international experience and evaluates the prospects for their 
implementation in Uzbekistan. Regional disparities in infrastructure, human capital, digital tools, 
and student engagement are analyzed. The study discusses centralized and regional approaches, 
proposes effective governance models, and presents strategic recommendations to enhance 
equitable and sustainable STEM education development.

Keywords: STEM education, management strategy, educational infrastructure, digital transformation, 
human capital, regional disparities.
Аннотация: В данной статье рассмотрено значение управленческих стратегий в развитии 
STEM-образования на основе международного опыта и возможности их адаптации к 
условиям Узбекистана. Проведён сравнительный анализ по регионам по таким показателям, 
как инфраструктура, кадровый потенциал, цифровые ресурсы и активность студентов. 
Обсуждены централизованный и региональный подходы, предложены модели эффективного 
управления и стратегические рекомендации.

Ключевые слова: STEM-образование, управленческие стратегии, образовательная 
инфраструктура, цифровая трансформация, кадровый потенциал, региональные различия.

K I R I S H
Soʻnggi yillarda global ta’lim tizimida STEM (Science, Technology, Engineering, Mathematics 

– fan, texnologiya, muhandislik va matematika) yoʻnalishiga boʻlgan qiziqish ortib bormoqda. Bu 
yondashuv nafaqat nazariy bilimlarni chuqurlashtirish, balki amaliy koʻnikmalarni shakllantirish, 

innovasion fikrlash va raqobatbardosh kadrlar tayyorlashda muhim ahamiyat kasb etmoqda. 
Rivojlangan davlatlar – AQSh, Janubiy Koreya, Singapur va Finlyandiya kabi mamlakatlar STEM-
ta’limni strategik davlat siyosati darajasiga olib chiqib, uning orqali milliy iqtisodiyot va fan-texnika 
salohiyatini mustahkamlashga erishmoqda.

Oʻzbekistonda ham soʻnggi yillarda STEM ta’limiga nisbatan qiziqish ortmoqda. Davlat dasturlari, 
maxsus maktablar va oliy ta’lim muassasalarida bu yoʻnalishdagi islohotlar amalga oshirilmoqda. 
Biroq amaliyot shuni koʻrsatmoqdaki, STEM ta’limni samarali tashkil etish uchun faqat fanlar 
majmuasini joriy etish kifoya emas – menejment strategiyalari, ya’ni tizimli boshqaruv, resurslar 
taqsimoti, oʻqituvchi salohiyati, infratuzilma va biznes-ta’lim aloqalarini ham optimal tashkil etish 
zarur.

Mazkur tadqiqotda rivojlangan mamlakatlar tajribasi asosida STEM ta’limni samarali boshqarishga 
oid menejment yondashuvlari oʻrganiladi va ularni Oʻzbekiston sharoitiga moslashtirish imkoniyatlari 
tahlil qilinadi. Tahlil jarayonida ta’lim muassasalaridagi mavjud holat, kadrlar, infratuzilma va 
moliyalashtirish siyosati baholanadi hamda samarali joriy etish uchun amaliy takliflar ishlab chiqiladi.

M A V Z U G A  O I D  A D A B I Y O T L A R  S H A R H I
STEM-ta’limni rivojlantirish masalasi soʻnggi oʻn yillikda global ta’lim siyosatining ustuvor 

yoʻnalishlaridan biriga aylangan. Bu model nafaqat fanlar integrasiyasi, balki oʻquvchilarning 
muammoli fikrlashini, ijodkorlikni va texnologik koʻnikmalarini rivojlantirishga qaratilgan.

AQSh - STEM-ta’lim konsepsiyasi aynan shu erda shakllangan. Bybee (2013) ta’kidlaganidek, 
STEM ta’limni samarali joriy etish uchun maktablarda kuratoralik tizimi, laboratoriya bazalari va 
oʻqituvchilarni qayta tayyorlash markazlari muhim ahamiyatga ega. AQShda ta’lim strategiyasi faqat 
dars dasturlariga emas, balki ichki ta’lim menejmenti va innovasion metodikalarga tayangan holda 
rivojlantirilgan.

Finlyandiya – integrasiyalashgan fanlarni oʻrgatishdagi liderlardan biri. Hautamäki et al. (2019) 
ta’limda «phenomenon-based learning» (hodisa asosida oʻrganish) konsepsiyasini ilgari surgan. Bu 
STEM fanlari oʻrtasida uzviy bogʻliqlik va tajribaga asoslangan oʻrganish usullarini qoʻllashni taqozo 
etadi.

STEM ta’lim davlat siyosatining markazida turibdi. Lee (2017) ta’kidlaganidek, bu mamlakatlarda 
STEM maktablari iqtisodiyot va sanoat bilan integrasiyalangan, ta’lim dasturlari mehnat bozori 
ehtiyojlariga muvofiq ravishda qayta ishlab chiqilgan.

Bakulev (2020) STEM fanlarini oʻqitishda oʻqituvchilar salohiyati va metodik qoʻllanmalar 
etishmasligini asosiy muammo sifatida koʻrsatadi. Rossiyada “Kvanturium” kabi laboratoriya 
markazlari tashkil etilib, innovasion ta’lim muhiti yaratilayotgani qayd etiladi.

Oʻzbekiston – oxirgi yillarda Prezident farmonlari asosida STEM maktablari tashkil etildi. Ammo 
Abduraxmonov va Isomiddinov (2022) ta’kidlashicha, ushbu maktablardagi ta’lim jarayonida metodik 
echimlar, oʻqituvchi tayyorgarligi va moddiy-texnika bazasi etarli emas. Bu STEM-ta’limni toʻliq joriy 
etishda menejment strategiyasini takomillashtirish zarurligini koʻrsatadi.

STEM ta’limning muvaffaqiyati nafaqat fanlarni kiritishda, balki uning tegishli menejment strategik 
bazasi – kadrlar, infratuzilma, loyihalash va moliyalashtirish tizimida mujassamlashgan. Oʻzbekiston 
uchun xalqaro tajribalarni moslashtirgan holda iqtisodiy va ta’lim muhitiga mos menejment modellarini 
joriy etish muhim vazifa hisoblanadi.

T A D Q I Q O T  M E T O D O L O G I YA S I
Ushbu tadqiqotda STEM-ta’limni samarali joriy etishda menejment strategiyalarining ahamiyati, 

xalqaro tajribalarning tahlili va ularni Oʻzbekiston sharoitiga moslashtirish imkoniyatlari oʻrganildi. 
Tadqiqot jarayonida aralash (mixed methods) yondashuv asosida sifat (qualitative) va miqdoriy 
(quantitative) usullardan foydalanildi.

Tadqiqot maqsadi va vazifalari: STEM ta’lim sohasida xalqaro menejment modellarini tahlil qilish; 
Oʻzbekistondagi STEM maktablari va loyihalaridagi mavjud muammolarni aniqlash; Joriy etish uchun 
mos menejment strategiyasini ishlab chiqish.

Ma’lumot manbalari: YuNESKO, OECD, World Bank, Asia Society kabi tashkilotlarning STEM 
boʻyicha hisobotlari; AQSh, Finlyandiya, Janubiy Koreya, Singapur va Rossiya tajribasini yorituvchi 
ilmiy maqolalar; Oʻzbekiston Respublikasi Prezidenti farmonlari va tegishli normativ hujjatlar (2020–
2024).

Birlamchi ma’lumotlar: 10 ta STEM maktabi va 5 ta oliy ta’lim muassasasida oʻtkazilgan 
soʻrovnoma va intervyular; 30 nafar rahbar, oʻqituvchi va ekspertlar bilan mustaqil suhbatlar.

Usul ya’ni kontent tahlil	 Xalqaro strategiyalar va milliy normativ hujjatlar mazmuniy tahlili, 
SWOT tahlil	 Oʻzbekistonda STEM ta’limni joriy etishdagi kuchli va zaif tomonlar, imkoniyatlar va 
xavf-xatarlarni baholash, Benchmarking (etalon tahlil)	 AQSh, Finlyandiya va Koreya tajribalari 
bilan taqqoslash asosida samarali modellarni aniqlash, miqdoriy tahlil	  soʻrovnomalar orqali 
yigʻilgan ma’lumotlarni raqamli natijalarga aylantirish va trendlar tahlili.

Tadqiqot Toshkent shahri, Andijon, Navoiy, Qashqadaryo va Fargʻona viloyatlaridagi STEM 
maktablarida va OTMlarda amalga oshirildi. Bunda shahar va qishloq hududlar oʻrtasidagi farq ham 
hisobga olindi.

T A H L I L  V A  N A T I J A L A R
Tadqiqot natijalari STEM-ta’limning rivojlanish darajasi hududlar kesimida bir xil emasligini 

koʻrsatmoqda. STEM fanlari bilan bogʻliq infratuzilma (labaratoriyalar), kadrlar salohiyati, raqamli 
ta’lim uskunalari va talabalar faolligida jiddiy hududiy farqlar mavjud.

Muallif tomonidan ishlab chiqilgan.
1-Rasm. STEM ta’limini rivojlantirish koʻrsatkichlari boʻyicha hududiy taqqoslash (foizda).

Diagrammada Oʻzbekistonning beshta yirik hududi boʻyicha STEM ta’limi rivojlanishiga ta’sir 
etuvchi toʻrtta asosiy omilning taqqoslamasi aks ettirilgan:

1. Laboratoriyalar soni – STEM ta’limining moddiy-texnik bazasini belgilaydi. Diagrammada 
koʻrinishicha, Toshkent shahri ushbu koʻrsatkich boʻyicha etarli ustunlikka ega (35 ta laboratoriya), 
bu markazlashgan investisiyalar va ilmiy markazlar mavjudligi bilan bogʻliq. Boshqa hududlarda bu 
koʻrsatkich ancha past (masalan, Namanganda – 15 ta).

2. Kadrlar salohiyati (baho) – pedagogik va ilmiy salohiyatni baholaydi. Toshkent (9.2 ball) va 
Samarqand (7.8 ball) yuqori koʻrsatkichga ega, bu esa malakali oʻqituvchilar, doktorantura va ilmiy 
guruhlar soni bilan bogʻliq boʻlishi mumkin. Bu hududlarda ta’limning sifati yuqori deb baholanadi.

3. Raqamli uskunalar bilan jihozlanganlik (%) – ta’lim jarayonida axborot texnologiyalarining joriy 
etilishi darajasini koʻrsatadi. Toshkentda (85%) bu koʻrsatkich ancha yuqori, bu erda zamonaviy ta’lim 
platformalari, smart sinflar, va interaktiv vositalar keng qoʻllaniladi. Qolgan hududlarda bu koʻrsatkich 
65-72% orasida, bu esa raqamli ta’limga toʻliq oʻtishda hali ham toʻsiqlar borligini koʻrsatadi.

4. Talabalar faolligi (baho) – ta’lim jarayonidagi interaktiv ishtirok, olimpiada va loyiha faolligi 
bilan bogʻliq. Toshkentda talabalarning oʻrtacha faollik bahosi 8.9, bu esa yuqori motivasiya, fan 
toʻgaraklari va grantlar imkoniyati bilan izohlanadi.

Diagramma STEM ta’limida hududiy notenglik mavjudligini yaqqol koʻrsatadi. Buning asosiy 
sabablari: markaziylashgan investisiyalar faqat ayrim hududlarga yoʻnaltirilganligi; kadrlar 
va infratuzilma imkoniyatlari hududlarga teng taqsimlanmaganligi; ayrim hududlarda raqamli 
transformasiya sustligi.

Bugungi kunda STEM-ta’limni rivojlantirishda menejment strategiyalarining kamchilliklari 
markazlashganmi yoki hududiy yondashuvda muammolarni mavjudligidami degan savol tizimni 
oʻz e’tiborini tortmoqda. Markazlashgan strategiyalar foydasi shundaki unda: yagona standartlarda 
oʻquv dasturlari, ta’lim uskunalari va pedagogik yondashuvlarni bir xil darajada joriy etish imkoniyati 
yaratiladi; resurslarni tejashda milliy miqyosda xaridlar va loyihalar samarali tashkil etiladi  masalan, 
yagona raqamli platformalar; ta’lim sifatini nazorat qilishda davlat organlari STEM ta’limning sifatini 
monitoring qilishda markazlashgan yondashuv orqali tezkorlikka ega boʻladi.

Hududiy yondashuvning afzalliklari esa mahalliy ehtiyojlarga moslashishda har bir hududning 
iqtisodiy, demografik va madaniy xususiyatlarini hisobga olish imkoni tugʻiladi, ijodiy va innovasion 
yondashuvlar esa hududiy muassasalar oʻz sharoitiga mos innovasiyalar yaratishga imkon yaratadi; 
jamoatchilik ishtirokini oshirishda mahalliy hokimiyat va jamoat tashkilotlari STEM loyihalarga faol 
jalb etiladi.

Ushbu jarayonlarni muammoli nuqtalar: Infratuzilmaviy farq STEM laboratoriyalari nima uchun 
ayrim hududlarda koʻproq joylashgan? Bu tengsizlik qanday hal qilinadi? Kadrlar salohiyati har 
bir hududda bir xil malakali kadrlarni ta’minlash imkonimiz bormi? Ularni doimiy ravishda qayta 
tayyorlash qanday tashkil etiladi? Raqamli texnologiyalar kam ta’minlangan hududlarda raqamli 
texnologiyalarga qanday qoʻllab-quvvatlash kerak? degan savollarga javob izlaydi.

Munozarali  yoʻnalishlari esa  STEM ta’lim strategiyasida “bir markaz koʻp yoʻnalish” tamoyilini 
qoʻllash maqsadga muvofiqmi? Oʻzbekistonda STEM ta’limda hududiy klasterlar yaratish orqali 
raqobat va hamkorlik muhitini shakllantirish mumkinmi? STEM sohasida xususiy sektor va davlat 
sherikchiligini kuchaytirish orqali imkoniyatlarni kengaytirish kerakmi? degan savollarga javob 
izlashga undaydi.

X U L O S A  V A  T A K L I F L A R
Hududiy notenglik mavjud – STEM ta’limi rivoji hududlar boʻyicha bir xil emas: laboratoriyalar soni, 

raqamli infratuzilma, kadrlar salohiyati va talabalar faolligida katta farqlar kuzatildi. Markazlashgan 
siyosat bilan hududiy yondashuv oʻrtasida muvozanat talab etiladi – milliy standartlar bilan birga, 
har bir hududning ehtiyoji va imkoniyatini hisobga olgan individual yondashuv zarur. Raqamli ta’lim 
imkoniyatlari etarlicha singdirilmagan – ayrim hududlarda raqamli texnologiyalardan foydalanish 
darajasi past, bu ta’lim sifatini cheklaydi. Kadrlar salohiyati STEM rivojining asosiy omili – malaka 
oshirish va qayta tayyorlash tizimi etarlicha samarali yoʻlga qoʻyilmagan hududlarda ta’lim sifati past 
boʻlib qolmoqda. Ya’ni ular quyidagilarni oʻz ichiga qamrab oladi, ya’ni:

1. Hududiy STEM markazlarini tashkil etish: barcha viloyatlarda STEM ixtisoslashtirilgan resurs 
markazlarini tashkil etish; markazlar laboratoriya, trening zali, raqamli oʻquv platformalar va kadrlar 
malakasini oshirish kurslari bilan ta’minlansin.

2. Kadrlar salohiyatini rivojlantirish: har yili STEM fanlari boʻyicha ustozlarni qayta tayyorlash 
va xalqaro standartlar boʻyicha sertifikatlashtirish tizimini joriy etish; hududlar oʻrtasida muallimlar 
rotasiyasi va tajriba almashish dasturlarini yoʻlga qoʻyish.

3. Raqamli transformasiyani tezlashtirish: kam ta’minlangan hududlarda raqamli planshet, 
proektor, virtual laboratoriyalar kabi uskunalarni davlat-xususiy sheriklik orqali joriy etish; onlayn 
STEM kurslari va masofaviy olimpiadalarni kengaytirish.

4. STEM ta’limini klasterlashtirish: texnologik klasterlar asosida STEM maktablari, universitetlar 
va ishlab chiqarish korxonalari oʻrtasida integrasiyani ta’minlash; Ilmiy tadqiqot loyihalarini hududiy 
iqtisodiy ehtiyojlarga muvofiq ravishda yoʻnaltirish.

5. STEM ta’limiga talabalarni jalb qilish uchun motivasion dasturlar: oliy ta’lim muassasalari 
bilan hamkorlikda fan toʻgaraklari, startap-inkubatorlar va “Hackathon” loyihalarini rivojlantirish; 
yuqori natijaga erishgan oʻquvchilar uchun stipendiyalar va xalqaro musobaqalarda ishtirok etish 
imkoniyatlarini yaratish.

